
U se ke ua 
letsa phala

Kereke e Katholike lefatšeng e qalile Nako ea Karisima e nk-
ang matsatsi a 40, ‘me eona e simolla ka Laboraro la Molora. 
Nako ena ke eo Kereke e fang balumeli ho itlhahloba hore na 
ba ntse ba tsamaea tseleng ea Morena na. E le ho itokisetsa 
Kriste Paseka ea bona ba kena leetong la boitimo, boitlhahlobo 
le thapelo ba tsebe ho amohela Kriste ka pelo tse hloekileng. Ho 
etsa mesebetsi eohle ea thapelo le boapostola ho hloekisa lipelo 
le meea ea bona ho tla amohela Morena Jesu. Ba kena boitl-
hoekisong ba moea bo hlokang phurallo ea tse ling tsa nama.

Taba ena ea boitimo ke taba eo Kereke e qopilitseng ho hlaha 
Testamenteng ea Khale, moo sechaba sa Morena nakong eo 
se neng se mo sitetsoe, ho neng ho kenoa nakong ea boitimo 
le thapelo. Bohle ba ne ba itlotsa ka molora ba apare liaparo 
tse mohoashe, ba rapela ka tieo ho Morena ho ba tšoarela le 
ho ba leballa litšito tsohle tsa bona. ‘Nete ke hore kaha Morena 
o khahloa ke pelo e soabileng o ne a se tšoarela a boelane le 
sona.

Kriste o laea barutuoa ba hae ‘me o ba lemosa hore ba she-
be tsela eo ba rapelang ka eona. O ba hlokomelisa ho se etse 
lintho mahlong a batho ho ba khahlisa, hobane ha ho thuse letho 
ho shebahala o etsa botle mahlong a batho empa sephiring o 
itsoellepele ka bobe. Ke thuto ho bohle hore haeba motho a rata 
ho sebeletsa Morena e le kannete le ka tieo, ha hloke ho batla 
tumello ho batho. Mesebetsi ea hae e se ke ea khotsoa ke ba-
tho kamehla ha feta pel’a bona. Tlohelang ho sebeletsa setumo 
sa lefatše hobane tsohle lia sala ‘me motho o tla hlaha kapel’a 
setulo sa kahlolo a le mong.

Ha u batla ho rapela e le kannete etsetsa tsohle sephiring, se 
apare liaparo tse mahoashe, se sosobanye sefahleho, se hoele-
hetse mapatlelong a metse e le hore bohle ba u bone. Kena ka 
tlung u koale monyako ‘me u khumame u rapele Ntata’o ea Ma-
holimong eena ea bonang tsohle tse etsoang sephiring o tla u 
putsa ka moputso o sa boleng. U tla ba ea nyatsehang lefatšeng 
mona ka lebaka la ho etse tseo ba bang ba li etsang, u tla fetoha 
sekhobo le moleleri kapa mojela-thoko. Tseba hore tsohle tseo 
kaofela li tla feta ebe u kena letlotlong la Morena.

Morena Molimo o re rata kaofela hobane re bana ba hae, lera-
to la hae ha le tšoane le la rona batho. Motho e mong le e mong 
oa rata ebile o tsotella ba mo ratang feela, ebe o hloea ba se 
nang taba le eena. Molimo Ntate eena ka lehlakoreng le leng o 
rata bohle ka lerato le lekanang; baetsalibe le balumeli. Kame-
hla o rata ho bona baetsalibe ba baka ‘me ba khutle mekhoeng 
ea bona. Ke ka hona Kereke e tla lula e ba le monyetla oa hore 
balumeli bohle ba boelane le Morena, ea ba emetseng ka tšepo 
e kholo ‘Musong oa Hae. 

Morena Jesu o tlile lefatšeng ho tla shoa lefu la sefapano a se 
na leha e se e le sepha feela, e le hore bohle ba ileng ba furalla 
Morena ka sebe sa Adama le Eva Serapeng sa Edene, ba boele 
ba boelane le eena hape. Sebe se tlileng ka motho lefatšeng 
se boela se hlakoloa ka mali a Kriste eo e leng Molimo ruri le 
Motho ruri. 

Ka hona bana beso motho e mong le e mong o tseba me-
fokolo ea hae, liketso tsohle tsa hao tse sa khahleng Morena li 
tsejoa ke uena. Ak’u lule fatše u be le lekunutu le Morena, ‘me u 
mo kope ka tieo hore a u tšoarele libe tsa hao tsa bonyenyane 
le tsohle tseo u li entseng sephiring. U se ke oa fetola mahloko 
ao Kriste a fetileng ho ona lefeela ka ho mamella menate ea 
lefatše. Khutla mekhoeng!

MOELETSI
Labone 15-21 Hlakola 2024MoBMoB22

Ho molemo ho roalla le sa sele

MOLIMO A BOLOKE LESOTHO LE BASOTHO

Litichere li ile tsa kena boitsekong lilemong tse fetileng ‘me 
taba eo e ile ea ama thuto haholo, eaba kamor’a moo ho fih-
la seoa sa COVID-19, likolo tsa koaloa. Kajeno re utloa hore 
esale ho e-na le likheo tse ngata tsa litichere likolong mona 
tse sa tlatsoeng. Ho na le batho ba imeloang ke mosebetsi 
hobane ba ruta sekolo ba le bararo. Ke tlasa maemo afe 
ho etsahalang ketsahalo ea mofuta ho na e-na le bacha ba 
bangata hakaalo ba phethetseng lithuto tsa bona Sekolong 
sa Koetliso ea Litichere? Ho thata ho utloisisa hore ebe ho 
na le tlhokahalo e ngata hakaalo ebile ho e-na le likolo tse 
nang le palo e ngata ea litichere.

Ka lehlohonolo la moteaphala ‘muso o arabetse tlhoko eo 
ka ho hira litichere tsa nakoana ho thusetsa ba teng. Ntho 
ena e bitsoang lihala-hala ea thusa empa joale potso ke 
hore hobane’ng batho baa ba hiroa lilemo tse hlano feela? 
Ke ka lebaka la’ng ho sa hiroe litichere tse hlokahalang ho-
bane hoa hlaka hore tlhoko e teng? Barutoana bao ba tlo 
sala ba le mahlomoleng hakaakang mohla litichere tseo tsa 
lihala-hala li tsamaeang. Bothata bo hokae ka pusong hore 
bo ele hloko bohlokoa ba thuto haholo likolong tsane tlaase 
mo e leng motheo? Ha re tla tabeng ea ho koetlisa le ho 
otla ngoana ho tloha qalong, re lokela ho rolela litichere tsa 
Likolo tsa Mathomo khaebana hobane ba etsa mosebetsi o 
tsoileng matsoho ebile o se bonolo. Joale ba tla etsa moseb-
etsi oo joang haeba motho a ruta lihlophahali?

Banka ea Standard Lesotho (SBL) e entse ntho ea 
bohlokoa haholo ka ho tšoarela bahoebi sethala sa ho ba-
patsa le ho rekisa lihlahisoa tsa bona. Ba bileng le seabo ba 
hapile meputso ho latela hore na motho o hlahile boemong 
bofe. Ea hlahileng maemong a pele o tla emela Naha ea Le-
sotho litlholisanong tse tla tšoareloa naheng ea Kenya. Rea 
mo lebohisa ka mpho eo, re na le tšepo ea hore o tla e sebe-
lisa hantle ho thusa le ho holisa mosebetsi oa hae. Morena 
Molimo a mo pepe ho ea le ho khutla, ‘me a tlele Basotho le 
Lesotho tlholo eno. Empa ka holimo ho tsohle a ithute mek-
hoa e fapakaneng ea ho tsamaisa khoebo bathong ba bang.

WFP ka lithuso tse tsoang naheng ea Monaco e nkile boi-
khathatso ba ho thusa Likolo tsa Likonyana le tsa Mathomo 
Literekeng tsa Quthing le Mohale’s Hoek, tse hloahiloeng 
li anngoe haholo ke taba ea boemo ba leholimo e bakileng 
bofuma. Taba ena e tla thusa barutoana ba neng ba se ba 
sitoa ho tla sekolong ka lebaka la ho hloka seo ba se jang, 
ha ba bang mohlomong ba ba e-tla sekolong ebe ba sitoa le 
ho tsepamisa maikutlo holima lithuto hobane ba ba ntse ba 
nahana ka lijo.

Thupa ena e otlolloang esale metsi e tla hola hantle e fu-
mane thuto ho tloha mathomong, hobane eona palesa ke 
bokamoso ba naha. Ntle le bona e tla ba ke ho fela ha sech-
aba sa Basotho. Litichere tse rutang likolong tsena li tlame-
ha li le motlotlo haholo hobane ba bona masisapelo letsatsi 
le letsatsi. Kaha ba fetoha batsoali ba bana, sohle seo ba fe-
tang ho sona ekaba ‘meleng kapa maikutlong sea ba ama le 
bona. Ba tla tseba ho ba ruta ba lokolohile bonyane ba tsena 
‘muso o mona o sa kolotoeng oa mpa, o fumane thuso.

Batsoali le lona le hopole ho etsa karolo ea lona kholisong 
ea thaka ena, hobane litichere li ka se etse mosebetsi li le 
ling. Sesotho se re, “ngoana ke oa motse kaofela” motho e 
mong le e mong o kenya letsoho kholisong ea ngoana ofe 
kapa ofe leha e se oa hae oa letsoele.

Matjato o sebelisa thepa e 
fetohileng mathethebale

Letona la Meseb-
etsi e Meholo le 
L ipa langoang, 

Mohlomphehi Neo 
Matjato Moteane, o 
thakhotse  letšolo la 
Titima, Nazareta Ha 
Nqheku, ka la 29 Pher-
ekhong monongoaha.

Letšolo lena ke moo leka-
la le tla sebelisa thepa ea 
‘muso (Yellow Plant) eo e 
sa le e rekoa khale empa 
e le mathethebale e sa se-
belisoe, eona e tl’o thusa 
metseng le metsaneng ho 

lokisa litsela tse anngoeng 
ke lipula. 

Moteane o boletse hore 
ba ikelelitse hore ba kenye 
tšebetsong mechini e neng 
e le teng tlasa Lefapha 
la Roads Directorate, ha 
lekala le se le bone hore e 
sebetsa hantle, le tla kopa 
keketso ea mechini hore e 
anele litikoloho kaofela ka-
har’a naha.

 A re sechaba se phelang 
tikolohong ena, se tl’o imo-
na menoana kaha tšebetso 
ena e tl’o hokahanya litere-
ke tse peli e leng Berea le 
Maseru. A supa hore e tl’o 
hlahisa mesebetsi, litše-
beletso li tl’o akofa ka hona 

sechaba se tla ikholla bofu-
meng ‘me bophelo ba sech-
aba ka kakaretso bo tl’o 
ntlafala ho kenella kahar’a 
metse le metsana.

 Motlatsi oa Tona-Kholo 
Justice Nthomeng Majara 
ha thakhola tšebetso ena, 
o bontšitse hore khaho ena 
e tl’o etsoa holima tsela e 
teng ho e fa sebopeho le 
ho e bopa bocha ka mechi-
ni ea Lekala ka Lefapha ka 
Roads Directorate.

 Tšebetso ena e tšehelit-
soe ka lichelete ke ‘Muso 
oa Lesotho ka Lekala la 
Mesebetsi e Meholo ea 
Sechaba le Lipalangoang, 

‘me Lefapha le ikarabellang 
khahong le tokisong ea tse-
la ena ke Roads Director-
ate, ebile e le lona mokon-
terata ka Lefapha la Titima 
tlasa Central Region. O 
boetse a tsoela pele hore 
tsela ena e tl’o ba bolele ba 

likilomithara tse 23 ‘me e tl’o 
ama metse e 18. Tokiso ena 
e tl’o nka nako ea likhoeli 
tse robeli ‘me e tlo qala ho 
kena tšebetsong ka la 29 
Loetse monongoaha.

 E mong oa baahi, ‘Mase-
boka  Moleko, o itse tsela 
ena e ne e sa tsamaee ho 
hang ka lebaka la ts’enyo e 
bakiloeng ke lipula tse nga-
ta, ‘me ho fihla libakeng tse 
ling e ne e le bothata kaha 
metse e arohane haholo. 
A re ba ne ba nka maeto a 
malelele ho fihla boemelong 
ba likoloi hobane likoloi li se 
li sa kenelle libakeng tse 
ling. O re ba leboha ‘muso 

ka ho ba hopola nakong ena 
e thata, hobane esale ba le 
seboko ke maemo a litsela 
a hlobaetsang, ‘me ba leb-
oha hore le mesebetsi e tla 
hlaha kaha e le qholotso e 
kholo e tobaneng le secha-
ba sa Basotho.

Letona la Mesebetsi e Meholo 
le Lipalangoang, Mohlomphehi 
Neo Matjato Moteane.

Motlatsi oa Tona-Kholo Justice Motlatsi oa Tona-Kholo Justice 
Nthomeng Majara.Nthomeng Majara.

RSL e tlamahana 
'moho le bophatlalatsi 
Nthabeleng Seitlheko

Mo o k a m e -
li-Kakaretso 
oa Setsi sa 
Pokello ea 

Lekhetho (RSL), Komish-
inara ‘Mathabo Mokoko, 
o re bophatlalatsi ke let-
soho la bohlokoa phe-
tisong ea molaetsa oa 
eona ho sechaba, ’me e 
le setsi, ba hlokometse 
hore bahoebi ba tsamaea 
ka lefifi, ha ba bang ba 
le tlokotsing ea ho lefa 
tjotjo kapa ho qoba ho 
se lefe lekhetho. Tsena li 
hlaheletse kopanong ea 

baokameli ba litsi tsa bo-
phatlalatsi le setsi sena, 
ka la 14 Hlakola monon-
goaha.

 O re ba itlama ho tla 
fetisa thuto ka bophat-
lalatsi, e le ho chorisa 

Basotho litabeng tse et-
soang ke setsi molemong 
oa kholo, tsoelopele le 
kutloisiso ea sechaba 
ka litaba tsa pokello ea 
lekhetho. O re mosebetsi 
ona ke oa batho bohle ka 
hona ke maikemisetso a 
bona ho sebetsa ‘moho 
ho bona hore  melaetsa e 
feta ka katleho.

Mokoko o re likamano 
tse ritsitseng lipakeng tsa 
Lesotho le Afrika Boroa, 
ke le leng la mabaka a 
etsang hore bakhafi ba 
kopane le bothata mali-
bohong. A ipiletsa ho ba 
pusong ho sebetsa ka 
thata lipuisanong lipak-

eng tsa linaha tsena tse 
peli molemong oa bakha-
fi.

Moruo o nyotobetseng 
le ona o hlalositsoe e le 
le leng la mabaka ao ka 
ona molekhetho oa Afri-
ka Boroa a sebeletsang 
ho tima Naha ea Leso-
tho sohle, le lekhethong 
le lokelang ho feta ntle le 
bothata. 

Tabeng ea hore lik-
hoebo tse kholo li lefe 
lekhetho le fetang la tse 
thuthuhang, e khitla lejoe 
ha e fihla paramenteng. 
O re tlhopho- bocha ea 
melao ea lekhetho e eme, 
‘me lilemo li isa boneng 
joale melao e sa fete.

 O re ba lula ba eletsa 
Letona le leng le leng la 
Lichelete le kenang pu-
song ho ntlafatsa melao, 
hobane molao o ts’eb-
etsong oa lekhetho oa 
1993, ha o sa arabela tse 
ling tsa litlhoko tsa bona 
etsoe ba lokela ho ipapi-
sa le liphetoho tse teng 
ha joale.

Mookameli oa Liphat-
lalatso RSL Pheello 
Mphana, o supile ha 
setsi   sa habo se ne se 
manolla moralo oa sona 
oa lilemo tse tharo ho 
tloha joale. O re maoala 
a ho bokella lekhetho ke 
mosebetsi oa Basotho, 

ka hoo ho bohlokoa ho 
akofisa ts’ebetso e joalo, 
ho thakela sechaba ka 
malebela molemong oa 
kutloisiso.

 A re mosebetsi o moho-
lo oa pokello ea lekhetho 
ke ho phahamisa moruo 
leha ‘muso o ntse o ba-
pala karolo e kholo empa 
bohle ba lokela ho nka 
boikarabello ba bona ba 
lefe lekhetho.

 A re ba tl’o potoloha 
le bahoebi literekeng tse 
fapakaneng, ho ba fa 
malebela le bohlokoa ba 
ho lefa lekhetho, ho nena 
hara tse ling ho fana ka 
masiba a limpshe kaha 
seo se le kotsi.       

Sekhamane o tšoara Tota matsoho
Nthabeleng Seitlheko

Motsamaisi oa 
L i p u i s a n o 
Paramenteng, 
Mohlomphe-

hi Tlohang Sekhamane, o 
hanne kopo ea Mohlomin-
yane Tota, ea ho fetola setu-
lo seo a lutseng ho sona se 
ka pusong, o lla ka hore se 
motsu se mo sitisa ho seb-
etsa ka bolokolohi. Tsena li 
hlahella lengolong le ngot-
soeng ke Motsamaisi oa 
Lipuisano, ka la 14 Hlakola 
monongoaha.

 Tota ea keneng para-
menteng ka setulo sa khek-
hethane tlasa Mokha oa se 
Secha Sebapali (UFC), o re 
o batla bolulo ka bohanyets-
ing etsoe a ntse a sebetsa 
le bona, ha tšele o fetola 
tulo paramenteng  joaloka 
litho tsa BAP  tse ileng tsa 
etsa joalo.

Ho ea ka lengolo leo 
Sekhamane a le ngoletso-
eng Tota, ketso ea ho  tlo-
ha ka ‘musong ho ea lula 
bohanyetsing, ke pontšo ea 
hore o tšelela ka bohanyets-
ing. O re ho ea ka molao o 
tsamaisang likhetho khaolo 
ea 188( 2) oa selemo sa 
2011   ha o  lumele hore   ea 
keneng paramenteng  ka  
setulo sa khekhethane a ka 
tšela paramenteng.

Sekhamane o re mokheth-
oa a ka tšela ha feela a 
itokolotse lekhotleng la 
habo la lipolotiki, a lelekiloe 
kapa a hlakotsoe, ka hona 
eo ha ka lula litulong ‘moho 
le bohanyetsi o  tla nkoa a 
itelekile bosebeletsing ba 
Ntlo ea Bakhethoa.

Lengolo le tsoelapele 
hore h’a hlakisa  hore na o 
hloka ho etsa eng, le hore 
na o hloka ho tloha  ka le-
hlakoreng la ‘muso  ho ea 
ka bohanyetsing ‘me ho ea 
ka eena o batla ho  ts’ela e 
bang ho le joalo molao  ha o 
mo lumelle. 

Tota  o ngoletse Motsa-
maisi  oa Lipuisano  Para-
menteng lengolo ka la 8 
Hlakola monongoaha, leo 
ka lona a reng o sitoa ho 
phutholoha setulong seo a 
lulang ho sona paramen-
teng, kaha a utloa a sebetsa 
a tsitsipane. 

 O re ha tšele seo a se 
hlokang ke ho fetola moo a 
lulang  kahar’a paramente, 
hore a tsebe ho sebeletsa 

Basotho ka bolokohi.
Lengolo le ngoletsoeng 

Motsamaisi oa Lipuisano 
Paramenteng, le re; “Ka len-
golo lena ke u tsebisa  hore 
ho  tloha ka la 9 Hlakola 
2024, ke tla fetola tulo para-
menteng, kaha  ke sebetsa 
ke sa phutholoha lehlako-
reng la puso leo ke lutseng 
ho lona, ke bile ke sebetsa 
le bohanyetsi.”

 O bontšitse a sa khotso-
falla karabo eo a e filoeng  
hobane ha e arabele tlhoko 
kapa kopo ea hae, empa e 
tsamaella thoko le litaba tsa 
hae. O re ha ho na hore a 
ka haneloa ho fetola tulo 
paramenteng, hobane litho 
tsa BAP li ile tsa fetola tulo li 
sa  tšele nakong eo ba neng 
ba qalella ho tšehetsa puso.

CHE e tšoara 'moka oa khohola-qoko
Nthabeleng Seitlheko

E le ho thakela ba-
cha ka malebela 
litabeng tsa thuto, 
Lekhotla la Taolo 

ea Thuto e Phahameng 
(CHE) le tla tšoara ‘moka oa 
khohola-koqo oa selemo le 
selemo, moo Litsi tsohle tsa 
Thuto e Phahameng li tla 
pepesa manane thuto ao li 
fanang ka ona le menyetla 
e teng sebakeng sa bacha. 
Tsena li hlahlositsoe ke Dr. 
Litšabako Ntoi, ‘mokeng oa 
bo-ralitaba oa la 14 Hlakola 
monongoaha.

 O re ona ke monyetla 
o tla sebelisoa ke baithuti 
hore ba etse khetho e nepa-
hetsebg ea lithuto tse tla 
ba tsoela molemo bokamo-
song ba bona. O re boho-
lo ba bona ba ea likolong 

empa ha ba khethe lithuto 
tseo ba li ratang, ba bile 
ba e-na le mahlale a tsona, 
ba nkoa ke setumo sa thu-
to ebe ba lahla tsela, ke ka 
hoo naha e nang le baithuti 
ba rutehileng ba bangata 
ba hlokang mosebetsi, ho-
bane boqapi le boiphihlelo 
thutong tseo ba li khethileng 
bo le sieo.

Ntoi o bontšitse litsi li tla 
khobokana ‘nqa e le ‘ngoe, 
ho khahlametsa baithuti 
hore ba tsome likolo hona 
sebakeng se tšoanang, ‘me 
tebello ke hore bao ba tle le 
mangolo a bona a thuto. O re 
mosebetsi o moholo oa Litsi 
tsa Thuto e Phahameng ke 
ho thakela baithuti ka male-
bela litabeng tsa thuto le ho 
ba matlafatsa liqetong tseo 
ba li nkang.

A re ‘mokeng ona ho tla ba 
teng Litsi tsa Thuto e Pha-

hameng naha ka bophara, 
Afrika Boroa le Botswana, 
‘me morero ke hore li fe ba-
rutuoana se hlokoang ha 
ba lokela ho ea likolong tse 
joalo le manane-thuto ao ba 
a etsang likolong, hobane 
likolo tse ling li a matlafatsa 
nako le nako.

Ho tla ba le mafapha a 
fapakaneng a fanang ka li-
hlapiso ho baithuti, ho tše-
hetsa bao e bang ba hloka 
ho thusoa, haholo ho ipa-
pisitsoe le hore ha bafani ba 
hloka eng.

 O bontšitse liqholotso 
li le ngata tse tobanang le 
thuto kahar’a naha ka leb-
aka la khaello ea tsebo ho 
baithuti hore ba ka ithutela 
mafapha afe. O re ke nako 
ea hore barutoana ‘moho le 
ba qetang ho ngola ba il’o 
nka malebela molemong oa 
bokamoso ba bona.

O re mokhatlo oa habo o 
khothaletsa batsoali kapa 
bahlokomeli ho ea sebak-
eng sena le bona, ho ba 
thusa ho etsa khetho e 
nepahetseng ea thuto. A re 
batsoali ha ba utloisisitse 
hantle ba tla thusa baithuti 
ho utloisisa se lokelang ho 
etsahala.

O re litlhophiso li entsoe 
sebakeng sa baithuti bohle 
ba ratang ho etsa lithuto 
tsa bophelo bo botle, hore 
ba tla ea Setsing sa Boph-
elo sa Queen ‘Mamohato 
Memorial, le ba ratang ho 
ithuta ka litaba tsa merafo, 
‘Engeneering’, ‘Geology’ ba 
tla ba Letšeng Diamond Ex-
hibition Centre.

Ho sa le joalo, Mongo-
li-Kakaretso oa Mokhatlo 
oa Litichere Lesotho (LAT)  
Letsatsi  Ntsibolane, o  tho-
holelitse Lefapha la Thuto e 
Phahameng   ka mosebetsi 
o matla o thusang baithuti 
ho etsa khetho. O re ha 
naha e tšoara litaba tsa 
thuto ka tsela ena e bontša 
tsoelopele le ntlafalo.

A re ho bohlokoa hore ho 
eloe hloko ngoliso ea Liko-
lo tse Phahameng kahar’a 
naha molemong oa hore 
likolo li eketsehe, thuto tse 
fapakaneng li fumanehe 
habobebe e le karolo ea tl-
hahiso ea mesebetsi. O re 
qholotso ke hore baithuti ba 
Lesotho ba isoa linaheng 
tse ling ke batsoali, empa ba 
ka thuseha kahar’a naha, 
ka hona a ipiletsa ho lekala 
le ba ikarabellang ho bula 
letsoho ho ntlafatsa likolo 
hore li fumanehe li le ngata.

Tšeliso Thakholi

O iphelisa ka Meat-up

E mong oa bacha 
ba bileng le le-
hlohonolo le le-
holo ka ho holela 

kahar’a khoebo le ho ba le 
leseli la ho tseba ho sebeli-
sa talenta ea hae ho ipheli-
sa, Ausi Moseketsi Tlelase 
o re phetela ka moo a ileng 
a qala ho hlahisa ‘sauce ea 
chillis’ e tsejoang haholo 
ka lebitso la ‘Meat-up’, tla-
sa khoebo e bitsoang MT 
Foods. Haesale e le motho 
ea nang le lerato la khoe-
bo, empa haholo-holo ho 
ithehela mosebetsi e seng 
ho hiroa. Etsoe matsatsing 
a morao tjena lintho li ntse 
li thatafala, ‘me ho hloka-
hala bacha ba tsebang ho 
itšoarela ka matsoho ho itl-
hahisetsa mesebetsi.
Ausi Moseketsi o li 
beha tjena:

Ho ba khoebong haesale 
e le ntho eo ke e ratang ho 
ba ke holetse kahar’a eona. 
Batsoali ba ka ke bona ba 
ileng ba etsa hore tlhase 
ena ea lerato la khoebo e 
hole ka ho ‘na, ‘me joale ba 
e holisa le ho e hlokomela 
ka ho e hlaolela le ho e no-
esetsa, ho fihlela ka selemo 
sa 2023 ha ke qala khoebo 
eo e leng ea ka. Ke ile ka 
mpa ka fapakana le bona ka 
ho iqalla khoebo ea ‘sauce 
ea chillis’, kaha ke ile ka 
etsa boithuto pele hore ha 
e na litšenyehelo tse ngata.

Ke e qalile ke ntse ke kena 
sekolo ka chelete e kaalo 
ka M3, 000.00. Ke ile ka 
khetha ho e hlahisa ka boe-
la ka hlokomela hore ‘sauce’ 
ke mofuta o mong oa sejo 
se ratoang ke batho, ‘me ba 
se tšela lijong ho li natefisa. 
Ho feta mona ke ne ke se 
ke ntse ke le motho ea et-
sang mefuta e fapakaneng 
ea ‘li-recipe’. Ke ile ka qala 
ho hlahisa ‘sauce’ ena, ‘me 
ea hlahlojoa eaba e’a pasa 
hore e ka jeoa ke batho. Ke 
mofuta o monate ka ho feti-
sisa, ‘me ha joale o teng ho 
a mang a mabenkele, le ba-
tho ka bo-mong rea ba reki-
setsa ba il’o rekisa kapa ba 
ithekela bakeng sa malapa 
a bona.

Ka sehlahisoa sena se 

etsoang kahar’a naha, kan-
nete ke rata ho fetola boph-
elo ba bacha ba naha ena, 
ha khoebo e ntse e hola. 
Ke batla re hlahise meseb-
etsi e mengata e le hore 
bacha ba tsebe ho fumana 
mekhoa ea ho phela. Ha-
joale re bararo feela empa 

mosebetsi o mongata, ho 
hlokahalang ke hore khoe-
bo e hole bacha ba tsebe 
ho tla ka litsebo tsa bona tse 
fapakaneng re holise khoe-
bo ena. Ena ea hore bacha 
ba ee sekolong ebe ha ba 
qetile, b’a hiroa ho e na le 
hore ba ithehele mesebetsi 
e feletsoe ke nako.

E ‘ngoe ea litaba-tabelo 
tsa ka ka khoebo ena ke 
rata ho bona re se re romel-

la thepa linaheng tse ling. 
Sena se tlil’o etsahala kam-
or’a lilemo tse tharo ho tloha 
hona joale. Haele mona ke 
fihletse tse ling tsa litakatso 
tsa ka, tsa ho ba mocha ea 
itšebetsang khoebong, ke 
ipiletsa ho lona Basotho ba 
heso hore le nthuse joaloka-

ha Koranta e se e qalile ho 
ntšehetsa hore ke tsebaha-
tse khoebo ea ka, nthuseng 
ho reka lihlahisoa tsena le 
ho li tsebahatsa ho ba ke 
ka Koranta MT Foods e ka 
holang ‘me ra tseba ho bula 
menyetla ea mesebetsi.  

E boetse ke takatso ea 
ka ho bona hore ke eketsa 
khoebo ena e tlala le liter-
ekeng tse ling, moo bacha 
ba phelang teng e le hore 

le bona ba tsebe ho una 
molemo. Tsena li tla etsa-
hala feela ka tšehetso ea 
lona. ‘Na ke ntse ke ntšet-
sa lithuto tsa ka pele tsa 
‘Business Management’, 
Junifesithing ea Botho ka 
morero oa ho eketsa litse-
bo tsa ka e le ho tla holisa 

khoebo ena. Ho lona bacha 
ba ka lakatsang hore re tlil’o 
sebetsang ‘moho mamati a 
butsoe, feela ke batla bacha 
ba nang le lerato la khoebo 
ba sa shebang chelete feela 
ho ba le eona e tla kamorao 
hore motho a sebetse.

Khoebo e batla bacha ba 
nang le mamello, e se ke ea 
re ha motho a qala a thula-
na le liqholotso e be o se a 
nyahama a lahla. Kannete 

‘na ha ke lakatse ho bona 
bacha ba naha ena ba hi-
roa. Taba eo, ea ho rata ho 
hiroa ke eona e behileng 
naha ea habo rona mae-
mong a bofuma le tlhokaha-
lo ea mesebetsi. Moruo oa 
naha ena o ke ke oa hola 
ha feela re ntse re iphetotse 

mekopa-kopa ea ho batla 
ho hiroa ho e-na le hore re 
itlhahisetse mesebetsi. Re 
kopa ho tloha Likolong tsa 
Likonyana, tsa Mathomo, 
tse Phahameng le tse Kho-
lo, lithuto tse etsoang ebe 
tse re tataisetsang hore re 
itlhahisetse mesebetsi, e 
seng feela tse tla etsa hore 
re sebetse ka liofising empa 
bacha ba ntse ba sotleha 
letsatsi ka leng.     

Tlhokahalo ea chelete e tšoara mekhatlo matsoho

Naha ea Leso-
tho e sitoa ho 
hola moruong 

ka lebaka la tšebe-
liso e mpe ea mat-
la, le ho se hlomphe 
Litokelo tsa Mantl-
ha tsa Botho. Tse-
na li hlalositsoe ke 
Mongol i -Kakaret-
so oa Mokhatlo oa 
Basebetsi  ba  CMQ, 
Robert Mokhahlane 
puisanong le Koran-
ta ka la 14 Hlakola 
monongoaha.

 O re bothata bo to-
baneng le basebetsi na-
kong ea ha joale ke lipe-
helo tsa litumellano tsa 
mohiri le mohiruoa tse 
seng li hanela basebet-
si ho kena mekhatlo ea 
basebetsi, kapa li ba si-
tisa ho kena boitsekong 
ba mofuta ofe kapa ofe. 
O re taba ena leha e sa 
qaphaka empa ke taba e 
teng, ‘me hona ke ho ha-
tikela Litokelo tsa Mantl-
ha tsa basebetsi ba naha 
ena.

 O re e bang ba ikara-
bellang liqetong tse kholo 
ba sa khaleme maemo 
ana, moruo o tlo ame-
ha hobane boholo  ba 
basebetsi ba fumana 
meputso e sa pheliseng, 
e ba fetolang makhoba. 
A  re  ke tumelo ea bona 
hore merero e meholo ha 
e kena kahar’a naha ho 
hlake hore na mekhoa ea 
tšebetso e tla ba efe, ‘me 
ba hirang ba ikobele lipe-
helo tse teng.

Nthabeleng Seitlheko  

  Mokhahlane o re bo-
holo ba basebetsi ba ea 
holimo le tlaase ba ma-
melletse khatikelo ea 
lintho tse ngata meseb-
etsing ea bona, ka leba-
ka la tlala le ho tšaba ho 
lahleheloa ke mesebetsi. 
O re  sechaba sa Ba-
sotho se tlokotsing  ke 
maemo ana, ao ho bona-
halang melata e iketsetsa 
borata.

O tsoetsepele hore e le 
mekhatlo ba lomme be-
bebe 'me ba tla lula ba 
tjekana le bahiri ba mel-
ata ka molao, ka ho ha-
tikela litokelo tsa baseb-
etsi, tseo ka letsatsi le 
leng Basotho ba tla hloka 
le molomo o ba buellang. 
O re lintho li fetohile ka 
hona ba lokela ho seb-
etsa ka thata ho lopolla 
basebetsi tsietsing eo ba 
leng ho eona.

O bontšitse ha  melao 
ea bosebetsi e sa tsit-
sang  e le eona e etsang 
hore batho ba fumane 
meputso e ba fetolang 
makhoba, e leng sello se 
seholo sa Basotho.  O re 
lintho tseo ba li etsang  
ke ho sebelisa melao  e 
sireletsang basebetsi 
hore ba itseke, ho batla 
lipuisano le bahiri,  tseo 
ka li nako tse ling ba sa 
li natseng ebe basebetsi 
ba qetella ba itsekile ho 
sa hlokahale.

“Ke tšoenyehile hona  
joale Naha ea Lesotho e 
oela tlasa linaha tse sa 
hlompheng Litokelo tsa 
Mantlha tsa Basebetsi, 
empa ba  khothaletsa 
kamehla hore motho e 
mong le e mong o na le 

litokelo.” Ke Mokhahlane 
eo.

A re ntho e bohloko ka 
ho fetisisa ke hore na-
kong eo basebetsi ba 

itsekang, bo-kena-lipa-
keng e ba sepolesa, bo 
qetelle bo hlokofatsa 
batho hobane bo hloka 
tsebe ea hore na hantle 

boipelaetso ke eng.
 A re boholo ba batho 

ba bona ba utloisise hore 
boikopanyo ke ntho ea 
bohlokoa mesebetsing 

ho  thusa basebetsi ho 
utloana ka puo, ‘me ha ba 
ka hlola taba ena ho tla 
matlafatsa boikemelo ba 
basebetsi. A re seo ba se 

hlokang ke hore ba fane 
ka thuto ho sechaba hore 
se tsebe ho ba le boike-
melo le ho koetlisa batho 
ka melao ea basebetsi le 

Mongoli-Kakaretso oa Mokhatlo oa Basebetsi  ba  
CMQ, Robert Mokhahlane.

hore e sebetsa joang.
 A re ba ntse ba leka 

ho qelisa hore  ba tsebe 
ho fumana tšehetso ea 
lichelete hore ba qetelle 
ba atlehile ho fana ka 
thuto. A bontša hore hona 
joale ba  letšolong la ho 
bua ka litaba tsa lihora 
tsa tšebetso, tlhokahalo 
ea lichelete ke eona e 
etsang hore ba liehe ho 
fihlela sekepele sa bona 
sa tšebetso.

 O re boitseko ke tokelo 
ea mang kapa mang ha-
holo ha bo le molaong, 
ka hoo ho bohlokoa hore 
bahiri ba mamele litlhoko 
tsa sechaba molemong 
oa mesebetsi eo ba hlo-
kang hore e etsahale ka 
nepo. O re ba ke ke ba 
khutsa ho fihlela baseb-
etsi ba lokolohile bokho-
beng.

Ho akheha ho ama booko
Nthabeleng Seitlheko  

Setsi se Ike-
metseng se seb-
etsanang le Mafu 

a Booko le Methapo, 
se tsoile letšolo ho 
hlahlella litichere ka 
malebela nakong eo 
morutoana a ka akhe-
hang kapa ho khoroha. 
Tsena li boletsoe ke 
Dr. ‘Mats'epang Tsoa-
ko, puisanong le ko-
ranta ka la 14 Hlakola 
monongoaha.

 O re litichere li tobane le 
phepetso ea bana ba akhe-
hang kapa ba khorohang 
likolong, e leng se ba ba-
kelang bolutu kapa letsoalo, 
ka lebaka lena ho bohlokoa 
hore litichere li rupelloe ka 
litaba tsa bophelo bo botle 
molemong oa ho pholosa 
bophelo, e seng ho eket-
sa kholofalo bophelong ba 
morutoana ea ka bang le 
mathata.

 O re ho khoroha ke lefu 
le teng le bakoang ke tšeb-
etso ea booko e sa tloaele-
hang, ho nahana ka boima, 
ho bona lintho tse kotsi, ho 
shebella litšoantšo tse kot-

si kapa boima ba nako e 
fetileng e ka ba ba lefu kapa 
tahlehelo e itseng bophe-
long ba ngoana. O re ha 
morutoana a ka ba le both-
ata bona o tlameha ho thu-
soa ka ho fumantšoa kalafo. 

 Tsoako o re litichere li 
lokela ho tlalehela batsoali 
le ho tseba seo e bang ke 
bothata ka ngoana, kaha 
h’a ntse a khoroha khafetsa 
booko ba hae bo’a ameha 
kapa methapo ea hae hoo 
e ka bakang kholofalo ea 
bophelo bohle. A re nakong 
eo a thusoang h’a lokele ho 
hatelloa kapa ho tiisoa ho 
feta tekanyo ka hoo ho hlo-
kahala botsebi hore a tsebe 
ho bolokeha.

 A bontša ho khoroha e 
le e ‘ngoe ea lintho tse kot-
si kaha ho ama methapo 
ka nako e khutšoanyane, 
‘me batsoali ba lokela ho 
phamolela lefu lena holimo 
hang ha le iponahatsa ngo-
aneng ho qoba hore ngoana 
a phele a le joalo.

A re ho bohlokoa hore li-
kolong litichere li tsebe mafu 
a tšoereng bana, hore ba se 
ke ba makala ‘moho le ba-
rutoana nakong eo e bang 
morutoana e mong a e-na le 

bothata. A re ho hlola boe-
mo bona ke ka mokhoa oa 
ho tšoara eo ho mo thusa 
ho se balehe, a phomole 
nakoana, a noe metsi hang 
kamora ho hlaphoheloa, ha 
a ntse a fetisetsoa setsing, 
kaha ngaka e le eona e ka 
netefatsang se etsahalang.

Har’a lefu le leng leo a su-
pileng le le kotsi bophelong 
ba bana ke ho akheha, ka 
lebaka la mocheso, khatel-

lo ea maikutlo le bokulo bo 
amang booko ba bona ho 
tloha kholong, hoo ka lina-
ko tse ling ho ka hlahellang 
nakong eo morutoana a qa-
lellang ho imeloa ke lithuto, 
kapa a se a bona bophelo 
ka leihlo le leng.

 O re ho bohlokoa hore 
ngoana ea akhehang ho 
tsejoe sesosa sa bokulo, a 
fumantšoe kalafo ka nako 
kapa ho sebelisa litlhare 

tseo a li filoeng ke lingaka 
ka nepo. O re bana ba bang 
ba phela ba sebelisa litlhare 
tse matlafatsang booko ba 
bona ho latela hore ngaka e 
laetse joang, empa nakong 
eo e bang ngoana o se a fo-
lile o’a lebala ebe  booko bo 
boela bo eba le mathata.

O re ngoana ea joalo o 
tlameha ho fuoa metsi, ho 
lulisoa fatše a itšetlehile e 
seng a tšeloe ka metsi se-
fahleho, kaha hoo ho bake-
la ‘mele ho shoashoaphana 
ho ka etsang hore e mong a 
akhehe ho feta, ha e mong 
a ka ba le letsoalo. 

 O re phapano ea motho 
ea akhehisoang ke moch-
eso le bothata ba booko 
e teng, hobane ea nang 
le bothata ba booko kapa 
methapo e sa sebetseng 
hantle ha akhehile a ka ba 
itoma leleme, oa mocheso 
o bonahala ka ho thunya 
mofufutso le pelo e otlelang 
fatše.

O re litichere li lokela ho 
ela hloko hore bophelo ba 
motho ea joalo bo tlokots-
ing ‘me ba lokela ho mo 
isa setsing sa kokelo hang 
hore a tsebe ho fumantšoa 
kalafo. O re setsi sa habo 
ke hona se tl’o potoloha le 
likolo tse ngata ho thakela 
litichere ka litaba tsa boph-
elo bo botle.

Mookameli  oa Sekolo se 
Phahameng sa Maseru Day  
eo e bileng karolo ea koet-
liso ena, Mampini Motha o 
hlalositse hore  ba tobana 
le liphephetso tse ngata, 
haholo bana ba akhehang 
sekolong, ba sa tsebe hore  
ba na le mathata a joalo. A 
re thupelo ena e ba hlasi-
mollotse le ho ba thusa ho 
utloisisa liphephetso tse to-
baneng le baithuti litabeng 
tsa bokulo ba bona. 

 O re ba hlokometse 
bohlokoa ba ho tseba mafu 
a tšoenyang bana hore ba 
se ke ba makala ha ho na 
le ntho e ba etsahallang. O 
re ntho e bohloko ke hore 
ha moithuti a akhehile ba 
ba le pherekano hoo ba sa 
atleheng ho ruta hantle.  A 
re ba hlokometse hore mafu 
a kang ho akheha kapa ho 
khoroha ha se boloi, empa 
a ka susumetsoa le ke tse-
la eo ‘M’a ha le ‘meleng a 
neng a le ka eona, hoo 
mafu a mang a ka itšemang 
kapa ho itlhahisa ngoana a 
se a holile.

 A re kamor’a thupelo 
ena, ba se ba tla tseba ho 
hlalohanya bokulo ho bana 
le ho ba thusa ka mekhoa e 
fapakaneng.

SHE-HIVE e bula sechaba molomo
Nthabeleng Seitlheko  

E le karolo ea ho 
ntlafatsa sech-
aba le ho se 

hlahlella ka malebela 
litabeng tsa boikeme-
lo le kutloisiso ea me-
lao, SHE–HIVE e tsoile 
letšolo  ho hlahlella 
sechaba ka molao oa 
tlhekefetso ea ka ma-
lapeng oa selemo sa 
2022.  Tsena li hlalos-
itsoe ke Mohlabolli 
Mokhatlong ona, Sea-
bata Makoae, puisa-
nong le Koranta ka la 
14 Hlakola monongoa-
ha.

 O re ba ile ba hlokome-
la hore batho ba bangata 
ha ba na tsebo ea melao e 
teng ho ba sireletsa le e me-
cha e fihlang, ‘me ka lebaka 
la ho phahama ha litlaleho 
tsa tlhekefetso e teng ka 
malapeng, ba bone ho le 
bohlokoa ho hlahlella sech-
aba ka litsebo tsa molao 
ona. O re  ho bohlokoa hore 
sechaba e be karolo ea 
liphetoho, se utloisise  han-
tle mekhoa eo se lokelang 
ho e latela ho itšireletsa le 

ho tlaleha litlhekefetso hara 
tse ling.

 O re  mosebetsi ona, ba 
ntse ba o etsa  Seterekeng 
sa Leribe, Berea, Maseru le 
Mafeteng, ‘me ba sebetsa 
metseng e mene e hloauo-
eng ho  tsebahatsa molao 
oa tlhekefetso. 

O re morero o moholo ke 
ho thibela litaba tsa tlheke-
fetso, moo ba bolelang ka 
botlalo  likateng tsa molao 
ona haholo tse amanang le 
boitšoaro, e ka ba litloaelo 

kapa tsela ea ho phela, ho 
se tlalehe tlhekefetso  le 
litlamorao tse bakoang ke 
eona.

O bontšitse ha ba fihlile 
libakeng tse ‘maloa ba hlo-
kometse hore   batho ba 
bang  ba lula kahar’a leny-
alo ho se na tšobotsi, kapa 
likateng tse lekaneng hore 
lenyalo le teng. A re molao 
ona o aha likamano tsa ka 
malapeng, ho thusa hore 
litaba ebe tse tsoetseng 
pele le kutloisiso kahar’a 

sechaba.
 O re ba khethile metse 

e mehlano literekeng tseo 
kaofela  empa ho tse ling 
ke e  mene eo ba e kheth-
ileng  ka lotho, ba sebet-
sa ‘moho le baetapele ba 
sechaba, eleng marena, 
baruti le makanselara, kaha 
e le bona ba lulang ba etel-
la sechaba pele, ‘me ha ba 
na le tsebo ho bonolo hore 
sechaba se utloisise se 
lokelang ho etsahala.

Ho fihlela hona joale es-
ale ba qala mosebetsi ona, 
o supile ha ba atlehile ho  
fana ka  leseli ka tšebetso 
ea bona  le mesebetsi ea 
mafapha a mang, joalo-
ka sepolesa Lefapheng la 
CGPU le Lekhotla le Pha-
hameng hore na mesebetsi 
ea bona ke efe. O itse ba 
sebetsa ho thibela tlheke-
fetso, ho tlaleha nakong eo 
e etsahetseng  le ho thusa 
hore  batho ba se ke ba 
boloka litaba tseo kaha li na 
le litlamorao.

H’a phethela o re ba atle-
hile ho bula sechaba molo-
mo se neng se sa tsebe  
hore se  ka fumana thuso, 
ka hona batho ba se ba ut-
loisisa litaba tsa tlhekefetso 
le ho bua ka tsona ‘moho le 
litlamorao tse ka bakoang 
ke eona.



77Labone, 15-21 Hlakola 2024 MoBMoB

Basotho ba boelane-Maqelepo
Nthabeleng Seitlheko

Ke nako ea hore 
batho bohle ba 
itlhahlobe le ho 
labalabela bon-

ngoe le kopano ea Basotho 
le ho itšetleha ka litšia tsa 
Morena Moshoeshoe Moth-
ehi oa sechaba sa Basotho. 
Tsena li boletsoe ke Letona 
la Bohahlauli le Bochaba, 
Mohlomphehi Motlatsi Ma-
qelepo, polelong ea hae, ka 
la 13 Hlakola monongoaha. 

 O re beke e fetileng ba 
bile le thapelo e neng e 
thakhola lilemo tse 200 
sechaba sa Basotho se 
thehiloe, ‘me ka thapelo 
eo o lumela hore bohle re 
hopolitsoe ho itlhophela 
ketekelo ena ka mekhahlelo 
eohle ea sechaba.  A re na-
laneng ea Basotho selemo 
sena se bohlokoa ‘me o leb-
oha bohle ba phamoletseng 
litaba tsena holimo.

 O re o motlotlo ho bolella 
Basotho hore tšebetso e se 
e entsoe ea ho aha moralo 
o tla tataisa mesebetsi eo-
hle ea selemo sena, ‘me o 
na le lintlha tse ‘ne tse ka 
sehloohong, tsona ke hore 
ho ahoe khotso ea secha-
ba   ho kenyeletsa Basotho 
bohle.

 O boletse hore ho kete-

koa  karolo ea borena  eo 
bo e bapetseng  khahong  
ea sechaba sa Basotho 
ho tloha ka Morena Mo-
shoeshoe I, ho hlahisa mer-
ero ea ntlafatso  e tla ba 
liemahale  tsa ketekelo ena.  
A re ho tla ketekoa le ho pe-
pesa litaba tsa sechaba tsa 
bonono, bochaba, lipapali 
le bohahlauli e le karolo ea 
ntlafatso le boiphihlelo ba 
sechaba sa Basotho.

 O re leha moralo oa tšeb-

etso o se o le teng, maikutlo 
ke hore litlhahiso tsohle li 
tla be li ntse li buletsoe ho 
atlehisa tšebetso ena.  Ho 
bile le liphutheho tse ‘maloa 
le mafapha a fapakaneng a 
tl’o thusa hore morero ona 
o qetelle o atlehile, bona ke 
baruti, Marena a Sehlooho, 
boramephato, baphatlalatsi 
le litsebi litabeng tsa boch-
aba e le ho aha moralo se-
bakeng sa tšebetso ena.

  O re hore sechaba sa Ba-

sotho se qeta lilemo tse 200 
se thehiloe, ke ntho e kholo 
eo bohle ba lokelang ho e 
keteka, ‘me ha re keteka re 
lokela ho hetla morao likatle-
ho tseo naha e li fihletseng, 
liqholotso tse bileng teng le 
moo re khibetseng teng.  O 
re ho bohlokoa hore Baso-
tho re ke re itekole hore na 
re tsamaile leeto le joang.

“Maemo a renang kahar’a 
naha ke a sa jeseng litheo-
helang, e le a lipolotiki, li-

polao tsa batho, bosholu, 
bofuma, tlala le tse ling tse 
ngata.” A rialo.

  A re selemo sena ke 
sa hore re ke re nahaneng 
hore Morena Moshoeshoe 
I ea kopantseng lichaba 
tsa mefuta e fapakaneng a 
li etsa sechaba se le seng, 
o ne a phela ka khotso le 
mamello.  A re ho bohlokoa 
hore Basotho ba ke ba tse-
joe e le sechaba sa khomo, 
se bopiloeng ka lipolelo le 
litšiea tseo re li tsebang 
joaloka “O ka nketsang ha e 
ahe motse, motse ho ahoa 
oa morapeli Thesele, se 
ke oa re ho moroa, moroa 
tooe!  Khotso ke khaitseli ea 
Moshoeshoe.” Ke Maqele-
po eo.

 A re selemo sena ke sa 
bohlokoa seo e le babusi 
le baetapele ba kajeno ba 
lokelang ho sheba leeto la 
Basotho, ho ahoe Lesotho 
le lecha, ho fetoloe seriti sa 
Lesotho Machabeng.

 H’a phethela o re Ba-
kuena, Batloung, Bakhatla, 
Bataung, Bafokeng, Mate-
bele, Makholokoe, Bahla-
koana le ba bang ba hopole 
hore bohle re ntho e le 
‘ngoe, ka hoo ho bohlokoa 
hore re boloke khotso eo 
Morena Moshoeshoe a re  
rutileng eona.

Letona le thoholetsa liboholi
Nthabeleng Seitlheko

Baphatlalatlatsi ba 
tlameha ho etsa 
mosebetsi oa 
bona ba ipapisitse 

le lits'ia tse ba tsamaisang, 
molemong oa ho bopa, ho 
aha le ho fana ka thuto ho 
sechaba. Tsena li hlahele-
tse polelong ea Letona la 
Liphatlalatso Mohlomphehi 
Nthati Moorosi ketekelong 
ea Letsatsi la Lefatše la Se-
ea-le-moea, ka la 13 Hlako-
la monongoaha.

O re  leetong la bophat-
lalatsi kahar’a Naha ea Le-
sotho  ba fihletse litaba tsa 
bohlokoa e leng ntlafatso 
ea bophatlalatsi litabeng tsa 
thuto kaha ba bang e ne e le 
baphatlalatsi ba se na man-
golo, ‘me seo se susumetsa 
botlalehi ba litaba bo nang 
le tšekamelo. O re litaba 
tsohle lifetoha tsa ‘nete ha li 
builoe se-ea-le-moeng ‘me 
pele ho moo ha ho bonolo 
hore mang kapa mang a ka 
li kholoa.

O re baphatlalatsi ke 
bona lesokoana la khotso 
le ka ahang, kapa la helet-
sa le ho thusa tsoelopele 
ea naha, ‘me ntle ho bo-

phatlalatsi bo bulehileng ha 
ho na tsoelopele naheng e 
joalo. O re letsatsi lena ke 
boikhopolo ho baphatlalat-
si ho khutlela litseleng tsa 
bona molemong oa kholo 
ea lefapha le joalo.  O re 
ho ketekoa tjena, tšebetso 
ea baphatlalatsi e ntse e 
sa mo khotsofatse, moo ba 
bang ba qolotsang litaba ka 
marang-rang ka thoko le ho 
li netefatsa kapa ho botsa 
motho ea amehang.

O re litaba tsena li lahlisa 
sechaba tšepo ho baphat-
lalatsi, ‘me ho kotsi ho nka 
lehlakore tabeng. A ipiletsa 
ho bona ho sebetsa ka thata 
ka linako tsohle, ho ruta, le 
ho thabisa Basotho.

A bontša ha ba tobane le 
qholotso ea li-ea-le-moea 
tse khaohang khafetsa, ka 
lebaka la tšenyo ea thepa 
e sebelisoang ho tsamai-
sa maqhubu, ka lebaka leo 
ba kopa tšoarelo ho Ba-

sotho hobane chelete e tla 
reka thepa e se e keneletse 
likhakanyong tsa lichelete.

E mong oa bamameli 
ba se-ea-le-moea, Lerato 
Tšosane, o supile hore ka 
ntle ho li-ea-le-moea ha ho 
na moo ba fumanang ‘nete 
ea litaba, hobane leha a 
bone taba marang-rang 
kamehla o e kholoa ha a e 
utloa se-ea-le-moeng, ‘me 
seo se mo thusa hore a tse-
be ho hlalohanya ‘nete le 
mafosisa.

O re batho ba se ba sebe-
lisa marang-rang ho senya 
mabitso a batho kapa ho si-
lafatsa litaba, empa oa tse-
ba hore joang kapa joang 
seboholi se hlophisa litaba 
ho latela hore li lokela ho 
hlaha li le joang sechabeng. 
A thoholetsa li-ea-le-moea 
tsohle tse tšehetsang Ba-
sotho ho sa natsoe boemo 
kapa mofuta oa sefefo oo 
motho a leng ho ona. A kopa 
liboholi ho lula tabeng tsa 
‘nete ka linako tsohle mol-
emong oa bona.

Ho sa le joalo, e mong 
oa basebeletsi ba se-ea-
le-moea, Mpinane Thulo o 
hlalositse hore ba tobana le 
liqholotso tse ngata joalo-
ka ho se fumane litaba tse 
lokelang ka nako. A re litaba 
tsena ke khatikelo e kho-
lo ea tšebetso ea bona, ka 

hoo ba ipiletsa ho ‘muso ho 
tšehetsa li-ea-le-moea ka li-
chelete molemong oa hore li 
tsebe ho etsa mosebetsi ka 
nepo.

O re ho bohlokoa hore 
‘muso ka mafapha a ikar-
abellang o romelle lipapat-
so li-ea-le-moeeng ntle le 
khethollo, hobane seo se tla 
thusa hore kholo e be teng.

Mookameli oa Mokhatlo 
oa Women In Media Associ-
ation, ‘Marafaele Mohloboli 
o hlalositse hore Letsatsi la 
Lefatše la Se-ea-le-moea 
ke boikhopotso holima litšia 
tse tsamaisang baphatlalat-
si, ka hona ho bohlokoa 
hore bohle ba ikhopole hore 
ba sebeletsa sechaba se 
hlokang khotso, se nang 
le mathata a fapakaneng, 
ba se ke ba susumetsa le-
sokoana la bohloko kapa 
hona ho roteletsa, empa ba 
tlalehele Basotho ka litsela 
tsohle ho atlehisa litaba tsa 
khotso.

A re ka linako tse ling 
baphatlalatsi leha ba ne-
noa, ba nyatsoa ke batho 
ba bangata, ke batho ba 
bohlokoa sechabeng, ba 
sa hlokomeleheng ‘me taba 
eo e kotsi kaha e le batho 
ba hlokang tšehetso joalo-
ka mang le mang. O re ba 
tšoere ka thata ho loanela 
polokeho ea baphatlalatsi 
mosebetsing, hore ba fuoe 
meputso e phelisang.

Lihoai li imona monoana

Letona la Temo, 
Kanetso ea 
Lijo le Phe-

po e Nepahetseng, 
Mohlomphehi Tha-
bo Mofosi, o arabe-
la sello sa lihoai sa 
tlhokahalo ea meb-
araka, ka ho koala 
maliboho ho tloha ka 
khoeli ea Tlhakubele 
ho isa ho ea ‘Mesa 
selemong se holimo, 
ho sa kene liapole 
le tamati. Tsena o li 
hlaloselitse Koran-
ta, ka la  14 Hlakola 
monongoaha.

 O re  tlhahiso ea lihoai 
kahar’a naha e lokeloa ho 
nkoa e le ea mantlha ho-
bane temo ke mokokotlo 
oa naha, ‘me seo se ka 
iponahatsa ka liketso, le-
rato le tšehetso ho lihoai. 
O re e le lekala ba ike-
lelitse ho koala maliboho 
hore lijo tse hlahisitsoeng 
ke Basotho li se ke tsa 
senyeha li rekoe, ‘me li 
ba tsoele molemo.

Mofosi o re ba lokela 
ho sosobanya lifahleho 
ha ba shebane le ntla-

Nthabeleng Seitlheko  

fatso ea temo kahar’a 
naha, hobane seo se tla 
thusa lihoai ho ntlafala. O 
re  Basotho nako le nako 
ba ntse ba bonahatsa 
boiphihlelo ba bona, ‘me 
ba lokela ho tsosoa mo-
lota ke ‘muso ka ntlafatso 
le tlhahiso ea lijo hara tse 
ling.

 O bontšitse  hore sena 
lekala le se etsa  ka leb-
aka la  tlhahiso e ntle ea 
liapole e bonahetseng 
polasing ea liapole e fu-
manehang Leribe, Maho-
bong.   A re litabeng tsa 
litheko lekala la habo  le 
tla  bona hore bahoebi ha 
ba nke monyetla ka sena, 
ka ho nyolla litheko.

A re hangata  ha mae-
mo  a le tjena  ho na le 
hore bahoebi ba hanya-
petse sechaba, ‘me bah-
lanka ba habo ba tla lula 
ba tsoile letšolo ho bona 
hore  ba thusa secha-
ba litabeng tseo.  O re 
hape hona ke ho fa lihoai 
monyetla oa ho hoeba 
ho se tlholisano le lihlahi-
soa tse tsoang kantle ho 
naha. 

O re ba tla boela ba etsa 
bonnete ba hore thepa ea 
lihoai e finyella mebarak-
eng. O itse o thoholetsa 
lihoai ka tlhahiso e ntle 
e se e ka li ka tsoelapele  

ka  tlhahiso e holimo  
hore naha e tsebe ho ip-
hepa. A re baji le lihoai ba 
tla lula ba hokahantsoe 
ke lekala molemong oa 
hore ho se be le sekheo 
lipakeng tsa khoebisano.

  O bile a ipiletsa ho 
lihoai tse futhelang li-
hlahisoa ka chefo ho lo-
antša likokoanyana ho 
ema matsatsi a supileng 
pele  lihlahisoa tse joalo 
li ea ‘marakeng. O re e 
bang  se seng sa lihlahi-
soa  tsena se  ka fetela 
ho baji pele ho nako eo, 
hoo ho tla ba qholotsa  ho 
bula maliboho lihlahisoa 
li kene kahar’a naha.

 Lihlahisoa  tse fumane-
hang polasing  ea Leribe, 
ke liapole tse khubelu ka 
81% tse tšehla ka 11% tse 
tala ka 8%, ha mabokose 
a tamati a tlang ho fu-
maneha  a hakanyetsoa 
ho 49, 700, 'me tebello 
ke hore a tla anela naha. 

 Ho sa le joalo, e mong 
oa lihoai, Tlaba Moche-
belele, o itse ba leboha 
lekala ka tšebetso ena 
eo e seng lekhetlo la 
pele ‘muso o e etsa ea 
ho koala maliboho  ho ba 
thusa hore lihlahisoa tsa 
bona li rekoe, li se ke tsa 
senyehela masimong. O 
re sena ke ho phahami-
sa moea oa lihoai hore 
tlhahiso ea bona e be e 

kholo, ka hoo a ipiletsa 
ho lihoai ho tšepahalla 
Basotho.

 A  bontša  ka nako e 

telele esale ba le seboko 
ke tlhokahalo ea ‘maraka,  
‘me sena se re Basotho 
ba tšehetsane meseb-
etsing eohle ea bona ea 
temo. A re  ha naha e ip-
hepa ka tlhahiso ea eona 
le mafu a mangata a tl’o 
fela, bophelo ba batho 

bo tl’o ntlafala kaha bo-
holo lihoai tsa Lesotho  
li sebelisa manyolo a nt-
lafetseng a moiteli eseng 

a nang le lichefo.
 O re bothata ba manyo-

lo a holisang lijalo kapele 
ka hore a na le lichefo le 
litlamorao tse sa lokang, 
‘me ba lula ba khotha-
letsa Basotho ho  tsitsa 
mokhoeng oa temo ea 
moiteli kaha o matlafetse.

Letona la Temo, Kanetso ea Lijo le Phepo e Nepahetseng, 
Mohlomphehi Thabo Mofosi.

M o B  K i d d s 
e d u t a i n M e n t

Puzzle MOB Puzzle MOB 92-4522

Despite the common fear of scorpions due to their venom and formi-
dable appearance, scientists are uncovering potential health benefits 
associated with these creatures. Numerous studies have demonstrat-

ed the effectiveness of scorpion venom in alleviating pain and treating condi-
tions like lupus and rheumatoid arthritis. Recent findings from researchers at 
Stanford University and in Mexico indicate that a scorpion species found in 
Eastern Mexico may possess venom with antibacterial properties.

The escalating concern over antimicrobial resistance globally has raised 
alarms among health experts. The worry is that if existing antimicrobials lose 
their effectiveness against common bacterial infections, these infections 
could evolve into life-threatening threats.

DID YOU KNOW?DID YOU KNOW?

M o B  K i d d s 
e d u t a i n M e n t

ACROSS
1 Misbehave (3,2)
4 Rash speed (5)
7 Pull with difficulty (5) 
8 Checked-pattern material (5) 
9 Snooker stick (3)
10 From that time on (5)
12 Exercise for the stomach muscles (3-2) 
14 Old French coin (5) 
17 Unmoving (5)
20 Make a buzzing sound with your mouth closed (3)
21 Small measure of weight (5)
22 Furry anorak with a hood (5)
23 Very deep hole (5)
24 Units of three feet (5)

SOLUTION
B T S
U U A
T C S Q U I R R E L

O S T R I C H C T A
E A M O O S E L M

H O R S E M R E A
F E P N
L G O L D F I S H D
Y E O W H A L E

O N L R
C H I C K E N L L

A S H A R E I
O T T E R K O G

U P A
P E N G U I N A T

K A N G A R O O
D R

Free Crossword Puzzle, Compliments of © Memory-Improvement-Tips.com

 Kids Environment Kids Health
Unveiling the Healing Stingers: Scorpion Venom's Sur-

prising Health Wonders!

SOLUTION 92-4521
Down
1 Fire cinders (5)
2 Railway vehicle (5)
3 Portion, part (5)
4 Wishes (5)
5 Begin (5)
6 Turn out to be (3,2)
11 Fizzy drinks tin (3)
13 Small hotel or pub (3)
14 Plant life (5)
15 Irritate, pester (5)
16 Board game with bishops and pawns (5)
17 Intimate, hint (5)
18 Mistake (5)
19 Drops of water from the eyes (5)

Bahalaleli har’a Beke
 19     Hlakola   Belina    

 20     Hlakola   Basil  

 21     Hlakola      Severian 

 22     Hlakola  Maximian of Ravenna

 23     Hlakola  Martha

 24     Hlakola     Martha

TSA KEREKETSA KEREKE
Genese 9,8-15
Pesalema 24

1 Peterose 3,18-22
Mareka 1,12-15

Khothatso

Sontaha sa 1 SA Karisima
2023-2024 SELEMO B

Joalokaha le utloile mookoli ke letšoao la Selekane sa rona le More-
na. Mehleng ena ha le o bona le hopole hore ke letšoao la boprofeta 
la tlholo ea Kriste holima Satane e le ‘musi oa lefatše. Molaetsa oa 
lipalo tsa kajeno o bua ka tlholo; tlholo ke molaetsa o phethahetseng 
oa Nako ea Karisima. E le ruta hore ka eona tlholo eo ea hae, lefu la 
hae sefapanong le lona le tla hlola ntoa ea lona le e mobe.

Mehleng ea Noah batho bohle lefatšeng ba ne ba furaletse More-
na ba iketsetsa mesebetsi e mebe, eaba Morena o laela Noah ho 
aha areka eo a tla kenya liphoofolo tse peli tsa mofuta o fapakaneng 
‘moho le lelapa la hae. Kamor’a moo Morena a tlisa moroallo le-
fatšeng, ha moroallo o felile Morena a bua le Noah ‘moho le bara ba 
hae. A tšepisa ho theha selekane le Noah ‘moho le meleko eohle, a 
tšepisa hore a ke ke a hlola a tlise moroallo hape. E le phethahatso 
ea tšepiso ena a re mookoli e tla ba letšoao la hore ho ke ke ha hlola 
ho e-ba le moroallo.

Moroallo ona o ka bapisoa le Sakramente ea Tlhatsuo, joalokaha 
Morena a ile a tlosa bohle ba neng ba mo sitetsoe ka ho phela se-
beng ka metsi, o boela a re hlatsoa libe tsa rona Sakramenteng ea 
Tlhatsuo. Bohle ba tseba ho hlola Satane ka grasia ea Molimo Ntate, 
matla a Moea o Halalelang le tumelo ea bona ho Kriste Jesu.

Thutong ea Bobeli Peterosi o lokisetsa Balichaba bao e leng 
bakriste mahloko papisong le a Kriste. O ba ruta hore joalokaha 
Kriste a hlotse le bona ba tla hlola, ‘me tlhatsuo ea bona ke bopaki 
ba tlholo, kaha e ba fa kabelo tsohong ea Jesu Kriste. Noah o ile a 
pholosoa ka ho feta holima metsi, joale Bakriste le bona ba fumana 
pholoho ea bona ho Kriste ka ho hlatsuoa ka metsi.

Peterosi o ruta Balichaba hore Kriste eo e leng ea lokileng o ile a 
shoela bohle ba sa lokang e le ho ba busetsa ho Morena. H’a etsa 
sena molemong oa ba ‘maloa empa bohle hofihlela lipheletsong tsa 
lefatše. Ea neng a se na sebe o ile a jara libe tsa bohle, ‘me a itumella 
ho thakhisoa e le hore Morena a tšoarele baetsalibe.

Evangeling Kriste ha nyelisoa ka hore o leleka meea e litšila ka 
Beelzebule, o bua ka tlholo ea hae (Mareka 3:24). Ka sena o ne a 
bolela hore Satane o tla liheloa fatše ‘me ‘Muso oa Morena o tla hola. 
Bana bohle ba hlatsoitsoeng ke mohlala kapa pontšo ea ‘Muso ona 
o sa bonahaleng. Empa Satane a ke ke oela hofihlela, ho na le nako 
eo a tla boela a khutle hape (Tšenolo 20:2-3), ‘me nakong eo ‘Mele 
oa Kriste o tla be o holile ho lekana hoo a se nang ho ba le matla ho 
hang.

Ha le lefelleng matsatsing a 40 Kriste o ile a lekoa ke Satane ‘me 
a mo hlola. H’a itumella ho qekisoa ke Satane hobane o ne a tletse 
lefatšeng ho tla felisa ‘muso oa Satane o qalileng nakong eo Adama a 
neng a furalla Morena Serapeng sa Edene. Kriste o ne a tl’o nka seo 
e leng sa hae seo Satane a se nkileng.

Joaloka litho tsa ‘Muso oa Morena nakong ena ea Karisima le bilet-
soa ho furalla libe tsohle tsa lona tse koatisitseng Morena Molimo. Re 
hopotsoa kamehla tlholo ea Kriste, ‘me re biletsoa ho phela tumelo 
ea rona ho Kriste joaloka bana ba Molimo ba hlatsuoeng. Bohle ha re 
eeng re il’o khanya lefatšeng ka mamelo, bosebeletsi, lerato baneng 
babo rona, lithapelo le lihlabelo ka lebaka la lerato la Morena. Ka ho 
etsa joalo rea tseba hore qetellong tlholo ea rona e tla tlotleha ka 
pholoho eo re tla e fumana joaloka bana ba Molimo Ntate.

Re tla hlola hobane Kriste o hlotseMokete o 
Moholo oa 
ho khakola 

Jubilee ea lilemo 
tse 100, Seminari 
e Kholo ea Augusti-
nus ea Halalelang 
e thehiloe, o ile oa 
tlotlisoa ka mok-
hoa o khethehileng 
ka khorumollo le 
t l hohono lo fatso 
ea liemahale tse 
kenyeletsang har’a 
tse ling  Lebone le 
Thapelo ea Nove-
na, e leng tsona tse 
tlang ho hopotsa 
baithuti ba Sem-
inari le bakriste 
bohle  lilemo tse-
na tse 100. Litše-
beletso tsena tse 
ileng tsa simolla 
ka mokoloko ho ea 
ka kerekeng  li ne li 
tšoaretsoe St. Au-

St. Augustine's e keteka 
lilemo tse 100

gustinus, Roma, ka 
la 11 Hlakola 2024.

Khubu ea mokete ona 
ebile Sehlabelo se Ha-
lalelang sa ‘Missa se 
neng se eteletsoe pele 
ke Mookameli oa St. 
Augustine’s Major Semi-
nary, Rev. Dr. Lebohang 
Paul Lekena a tlatsitsoe 
ke basebetsi ‘moho le 
eena, e leng baprista ba 
alositseng Seminari e 
Kholo. 

Ha etsa selelekela 
pele ho khothatso, o 
itse sebakeng sa more-
ro ona o moholo oa ho 
khakola Jubilee ea lile-
mo tse 100 Setsi sena 
sa Koetliso ea Baprista 
se thehiloe, ba khethile 
ho tataisoa ka mantsoe 
a fumanoang ho Levi-
tike 25:10, e leng a reng: 
“Le tla halaletsa selemo 
sena ‘me le phatlalatse 
molaetsa o molemo ho 
batho bohle.” A re mant-
soe ana a tla ba thusa 
ho ea fihla qetellong ea 
selemo, e leng ka la 9 

Pulungoana monongoa-
ha ha ho tla be ho kete-
koa mokete ona.

“Ka ona mantsoe ana 
re tlil’o tsamaea selemo 
sena kaofela, ‘me ke 
hona ketsahalong ena 
e telele ea ho halalet-
sa le ho phatlalatsa, re 
hopola ka boikokobet-
so bo boholo Baprista, 
Babishopo, Maseminari 
le mang kapa mang ea 
ileng a khola molemo oa 
Setsi sena.” A rialo a bile 
a phethela ka hore ona 
ke mokete o etellang 
pele e meng e mengata 
e tlang ho ba teng, ho fi-
hlela ka khoeli eo ho tla 
ketekoa ka eona.

Khothatsong ea letsat-
si leo, Fr. Martin Liemo, 
o itse St. Augustine’s 
Major Seminary ke ‘m’a 
rona bohle, ebile e bape-
tse karolo ea bohlokoa 
ho bona e le bahlanka 
ba Morena Molimo hore 
e be ba moo ba leng 
teng ka mekhahlelo ea 
bona e fapakaneng, ho 
latela thomo eo ba e 
bilelitsoeng. A re ha se 
ea fana feela ka boph-
elo bo botle ho bona ba 
kileng ba kena ho sona, 
empa le ho sechaba sa 
Basotho ka kakaretso. 

Moprista oa pele ea 
tsoang sekolong sena 
ke Fr. Raphael Mohasi, 
a hlahlangoa ke Fr. Em-
manuel ‘Mabathoana eo 
e bileng ea eba Mobish-
opo oa pele oa Lesotho 
le Moarekabishopo oa 
pele oa Tikoloho e Kho-
lo ea Maseru. Kamor’a 
teng babishopo bohle 
ba Naha ea Lesotho ba 
teng le ba seng ba ile 
ke litholoana tsa sekolo 
sena, esita le litikolo-
ho tse kantle ho naha 
le linaha tse ling li bile 
le babishopo ba tsoang 
sekolong sena, ‘moho le 
baprista ba bangata bao 
sekolo se ba otlileng.

Tšeliso Thakholi

LSRC e khobokanya batsamaisi
Tšeliso Thakholi

Tšeliso Thakholi

Komisi ea Leso-
tho ea Lipapali 
le Boithapollo 
(LSRC), ebile le 

‘moka oa matsatsi a mabeli 
oa Lipresident tsa mekhat-
lo e fapakaneng ea lipa-
pali, o neng o reretsoe ho 
hlahloba merero ea Komisi 
e tlang ho kenngoa tšeb-
etsong, e le ho matlafatsa 
kholo le boleng ba lipapali 
kahar’a naha. ‘Moka ona 
o ne o tšoaretsoe Lancers 
Inn, Maseru, ka la 11 ho isa 
la 12 Hlakola 2024.

Lipresident tsa Mekhat-
lo e Meholo ea lipapali e 
leng LSRC le LNOC Ben-
ghali Litšitso Motšeremeli 
le Thabang Rampooana ba 
bile ntsoeleng ho supa hore 
‘moka ona o tlil’o ba thusa 
haholo, e le baokameli ba li-
papali ho etsa meoloane ea 
tšebetso kahar’a lipapali, e 
tlang ho ba thusa ho bona 
hore lipapali li fetoha boiph-
eliso e seng boithapollo 
feela. Ba re ba tlil’o ipehela 
meoloane e tlang ho tlisa 
phetoho e kholo kahar’a li-
papali.

Ba supa hore ba tlameha 
ho tlamahana ‘moho ho ba 
ntho e le ‘ngoe le mekhat-
lo eohle ea lipapali kahar’a 
naha, molemong oa botsa-

maisi bo hloahloa bo bileng 
bo nang le ponaletso ma-
fapheng ohle. 

Moemeli oa Naha ea 
Britain, Monghali Harry 
Macdonald h’a bua le lip-
resident tsa mekhatlo ea 
lipapali ‘mokeng ona, o bo-
letse hore lipapali ke tšiea 
ea bohlokoa bophelong ba 
motho ba letsatsi ka leng, 
kaha li betlela bacha boka-
moso bo chabileng ka ho 
ba qobisa lintoa, tšebeliso e 
mpe ea tai, litlolo tsa molao, 
ho boloka ‘mele ea bona 
e phetse hantle le ho ba 
hlabolla, e le hore ba se ke 
ba jeoa ke bolutu.

A ipiletsa ho libapali ho 
bona hore li thabisa batše-
hetsi ba naha ea habo 
bona, ka ho bapalla tlholo 
ka mehla. A re sena se ka 
hohela bahoebi le batsete-

li ho tsetela lipapaling tse 
fapakaneng le ho nyolla 
moruo oa naha.

Lebitsong la Letona la 
Lipapali, Monghali Khot-
so Patsa o hlalositse hore 
Naha ea Lesotho e tobane 
le liqholotso tse ngata ha-
holo, tse kenyeletsang har’a 
tse ling tlhokahalo ea maba-
la a fapakaneng a lipapali le 
khaello ea lisebelisoa bak-
eng sa lipapali, ‘me sena se 
etsa hore lipapali li hole ka 
monyebe o moholo.

A re e se e batla e le 
tloaelo ho baemeli ba lipa-
pali hore kamehla ha ba 
etsa meralo ea bona, ba e 
etsa ba shebile lehlakore le 
le leng feela la ho fumana 
litšehetso ho ‘muso, ha ba 
leka ho loantša liqholotso 

tseo ba kopanang le tsona. 
A ba khothaletsa hore ka 
mehla ba ke ba shebe hore 
na ke maoala afe, ao ba ka 
a etsang ho fihlela litharollo 
mathateng ao ka mehla ba 
tobanang le ona. “Hobane 
ke bona hangata ha re seb-
etsa mosebetsi oa rona re 
shebile feela se teng kapela 
mahlo a rona.”

A ba kopa ka matla ho in-
ahana ka botebo maqiti le 
boqapi ba hore na liqholotso 
tseo ba kopanang le tsona 
le tse teng, ba ka li thula 
joang ka phatla, e le hore ba 
tle ba iphumane ba hatetse 
pele haholo lipapaling joalo-
ka linaha tse ling. 

Ivory Coast ke mpoli

Sehlopha sa Bolo 
ea Maoto sa Naha 
ea Ivory Coast se 
entse ntho e kang 

mohlolo, kaha ba bangata 
ba ne ba sa kholoe, ha se 

hapa Mohope oa AFCON, 
lekhetlo la boraro nalaneng 
ea ona kamor’a hore se pole 
Super Eagles ea Nigeria, 
e seng e bapetse mohope 
ona makhetlo a mahlano, 
ka phafa ea 2-1 papaling ea 
makhaolakhang Lebaleng 
la Alassoner Ouattora, Abi-

djan bosiung ba Sontaha sa 
la 11 Hlakola monongoaha.

Nigeria e hlile ea tsohella 
ka letanteng la Ivory Coast, 
metsotsong e supileng ea 
karolo ea pele ea papali 
ha William Troost-Ekongs 
a ngolisa ntlha ea bona ea 
pele. Papali e tsamaile joa-

lo, ho fihlela metsotsong e 
62 ea karolo ea bobeli ea 
papali ha Franck Kessie oa 
Ivory Coast a lekanya lintlha 
eba 1-1. Ntlha ena eo Kes-
sie a e hlabileng e hlalosoa 
e le ea botšelela lipapaling 
tsa hae tsa machaba tse 19 
tseo a seng a li bapetse, ha 
tsa liki ea naha a hlabile lint-
lha tse tharo feela ho tloha 
liki e sa le e qala.

Leha e qalile e sa ka ea 
bapala hantle Naha ea Ivory 
Coast e atlehile, ho phunye-
letsa ho fihlela tlholo e ntse 
e sebelisa Sebastien Haller 
ea ileng a hlaba ntlha ea tl-
holo. Sebapali se hloahloa 
sa Nigeria e leng Victor 
Osimhen o ne a bonahala 
a e-na le bothata ka mola 
o kamorao oa Ivory Coast, 
kaha ho ne ho hlile ho bona-
hala sekheo se seholo mo-
leng o kapele oa Nigeria na-
kong eo e hlaselang. Sena 
se ile sa etsa hore Osimhen 
a iphumane boholo ba nako 
a lokela ho itatela libolo mo-
leng o kamorao.

Naha ea Afrika Boroa e 
hlahile maemong a boraro 
kamor’a ho pola DR Con-

go thahong ea mekoko ka 
lesoai la 6-5 ka Moqebelo. 
Athe ka lebaleng li tsoile li 
pitikisa mahe (0-0). Sethi-
bathibane sa Bafana Bafa-
na e leng Ronwen Williams 
o ile a ipabola ka ho thi-
ba mekoko ea Mbemba le 
Meschak Elia ba DR Con-
go. Sebapali se bapalang 
mpeng Teboho Mokoena 
o ile a hloleha ho hlaba 
mokoko. Naha ea Afrika Bo-
roa e ne e hape Mohope oa 
AFCON ka selemo sa 1996 
ha e ne e hlola Egypt 1-0, 
ka ntlha e neng e hlajoe ke 
Mark Williams. Ka 2013 ea 
tsoa mokhahlelong oa pele 
ho lihlopha tseo e neng e 
pannoe le tsona ha e ne e 
hloloa ke Mali thahong ea 
mekoko ka 3-1.

Egypt e sa ntse e le eona 
feela e hapileng mohope 
ona makhetlo a mangata, e 
leng ha supa. Haele linaha 
tse kang Cameroon, Ghana, 
Ivory Coast, Nigeria, Algeria 
le DR Congo tsona li se li o 
hapile makhetlo a fetang bo-
beli. Ka 2025 Mohope ona 
o il’o tšoareloa Naheng ea 
Morocco. 

Sehlopha sa 
Bolo ea Mao-
to sa Basali 

sa Kick4Life Ladies 
se bonahala se le 
monyetleng o motle 
oa ho hapa bompoli 
ba Women’s Super 
Leaque ba selemo 
sena, kamor’a ho 
shapa leho tlont-
lolla  Lijabatho La-
dies, e qetileng li-
papali tsa eona tsa  
mokhahlelo oa pele 
oa Liki e Kholo, e na 
le mathata a khael-
lo ea libapali, hoo e 
neng e  bapala ka li-
bapali tse sa fellang 
liki kaofela. Papali 
ena e ne e tšoaret-
soe Lebaleng la Ob-
late Scholasticate, 
Roma, ka la 11 Hla-
kola monongoaha.

Puisanong le Mokoet-
lisi oa Kick4Life Ladies, 
Monghali Teboho Takisi 
o supile hore ha joale se-
hlopha sa habo se ntse 
se le ntoeng khahlanong 
le LDF Ladies ea ho 
hapa liki selemong sena. 
“E le hore LDF Ladies e 
se ke ea be se e tsitsa e 
fetoha morena oa Super 
Leaque. Re batla hore e 
tsebe hore re ntse re tla 
mono moo e leng teng.” 

K4L Ladies e ntlafatsa maemo

O boletse joalo a bile a 
eketsa ka hore seo a nt-
seng a sebetsana haholo 
le sona kahar’a sehlo-
pha, ke ho kenya libapali 
moea oa ho hlaba lintlha 
tse ngata, kaha sena se 
tla ba thusa hore leha ba 
ka iphumana ba lekana 
le LDF Ladies ba tle ba e 
hlole ka phaphang ea ho 
hlaba lintlha tse ngata.

Takisi a supa hore ba 
ntse ba e-na le lihlopha 
tse matla kahara liki, le 
hoja ho fihlela hajoale ba 
e-s’o lumele hore LDF 
Ladies le selemong sena 
e tlil’o nka liki.  A re ba tlil’o 
sebetsa ka thata ho bona 

Sharks Pool Club e ikemiselitse

Sehlopha sa Pa-
pali ea Senu-
ka sa Sharks 

se ikemiselitse ho 
simolla mokhahlelo 
oa bobeli oa lipapali 
tsa Liki ea First Di-
vision ka boithukhu-
betso le sehlahlo, e 
le ho ipeha boemong 
bo botle ba ho ba 
maemong a pele a 
liki. Sharks e tlil’o 
amohela Seleso 
Masters, Lebaleng 
la Ha Pita, Maseru, 

ka sa la 18 Hlakola 
2024.

Ho ea ka moetapele 
oa Sehlopha sa Sharks, 
Monghali Khabele Mo-
chone sehlopha sa habo 
ha se ea ka sa sebetsa 
hantle mokhahlelong oa 
pele oa lipapali tse tsoa 
feta tsa liki. Empa lekhet-
long lena moea o pha-
hame kahar’a libapali, ba 
ntsoeleng le ho ba ma-
folofolo. Ka hona tebello 
ke ho iphumana e le bona 
bompoli ha selemo sena 
sa lipapali se fela.

A supa hore ke se seng 
sa lihlopha tse matla ha-
holo tsa liki ena le hoja 
ka bomalimabe se ile sa 

lahleheloa ke libapali tse 
ling tse matla tlasa maba-
ka a sa hlakang hantle. 
“Ba ile ba nyamela feela 
re se re le boemong bo 
holimo ba loko.” A rialo 
a bile a bontša hore ho 
shoa ha lesole le leng ke 
ho tsoha ha le leng, kaha 
ba se ba fumane libapali 
tse ling tse ncha, ho ko-
ala likheo tsa ba ileng 
ba nyamela feela ntle ho 
mabaka.

Khabele o itse ba qali-
le boikoetliso le boitokiso  
ho tloha ha ba qeta ho 
phethela mokhahlelo oa 
pele oa lipapali tsa bona, 
‘me ho tloha ka nako eo 
haesale ba sebetsa ka 

thata ho itokisetsa liki. 
A tsoelapele ho hlalosa 
hore nakong ea phomolo 
ba bile le lipapali tse nga-
ta tsa setsoalle, e le ho 
lokisa libapali tsa bona. 
A bontša hore ho fihlela 
hajoale sehlopha sa hae 
se hloka mabaka a hore 
se ka hloloa ho hapa liki 
monongoaha, ho latela 
ka moo ba itlhophileng ka 
teng.

“Re sehlopha se 
chesang haholo, se 
bileng se nang le libapa-
li tse tukang malakabe. 
Le hle le bolelle Seleso 
Masters hore ka Sontaha 
e tlil’o kopana le pela li 
falla. E tsoe noha ha e 

qaloe mokiting.” O bole-
tse joalo a bile a thetha 
ka hore libapali tsa habo 
li ikemiselitse ho hapa 
sohle se tlang haele 
mokhahlelong ona oa bo-
beli oa lipapali. “Re tlil’o 
itsamaela feela ka lihlo-
pha tseo re tlil’o kopana 
le tsona.” Ke Khebele eo.  

Ho sa le joalo, lihlopha 
li pannoe tjena; Mookoli  
e tla bapala le Sekoele, 
KTA e kopane le Clacos, 
Paramente e tla bapala le 
Airbornes, Lechaeneng e 
bapale le Pascos ha LDF 
e tla kopana le Fast-Kill. 
Sehlopha seo ho qalilo-
eng ka sona ke sona se 
amohelang baeti.

hore ba hlakola tloaelo e 
seng e ntse e tsebahala 
ea hore selemo le selemo 
ha liki e fela, Kick4Life e 
tla be e hlahile boemong 
ba bobeli. “Re na le tšepo 
ea hore re tlil’o hapa liki 
selemong sena, ho ba ha 
ho mang ea tsebang hore 
na ho tla etsahalang. 
Mehlolo e mengata ea 
etsahala bolong ena ea 
maoto.” O boletse joalo 
a bile a phethela ka hore 
Kick4Life Ladies le eona 
e batla ho ea  emela naha 
lipapaling tsa Machaba 
tsa CAF ha liki e fela.

Haele Mokoetlisi oa 
Lijabatho Ladies, Mon-

ghali Maile Mokoena o 
boletse hore lekhetlong 
lena sehlopha se atle-
hile ho ngolisa libapali 
tse 22, ‘me har’a tsona 
ba bahlano ba tsoa lihlo-
pheng tsa LMPS Ladies 
le Berea Ladies, empa 
haele ba bang ha se li-
bapali tse ncha, kaha ba 
bile le bothata ba ho hlo-
loa ho amoheloa ke FIFA 
Connect. “Sehlopha sa 
rona se nepahetse hona 
joale, le hoja re lahletsoe 
ke papali ea rona ea pele 
ea mokhahlelo oa bobeli 
oa lipapali tsa Liki e Kho-
lo.” A tiisa hore sehlopha 
sa hae se ile sa fumana 

menyetla e mengata ea 
ho hlaba lintlha karolong 
ea pele ea papali empa 
sa hloloa ho e sebelisa. 
“Karolong ea pele re ne 
re bapala hantle empa ra 
hloka lehlohonolo la hore 
re hlabe lintlha.” A rialo.

A phethela ka hore le 
leng la mabaka a e nt-
seng hore ba hloloe ke 
tsela e mpe eo baletsa-
phala ba neng ba tsamai-
sa papali ka eona. A ip-
iletsa ho baletsaphala ho 
tsamaisa lipapali hantle 
kaha sena se senya seriti 
le tlhompheho ea lipapali 
tsa Liki e Kholo. 

Tšeliso Thakholi

Tšeliso Thakholi




